
Azərbaycan dövləti, Silahlı Qüvvələrimiz, şəxsən Ali Baş 
Komandan İlham Əliyev son dörd-beş ayda,   demək olar 

ki, hər gün regionda hansısa yeniliyə imza atır. Son iki yüz ildə 
ermənilərin ilk dəfə rüsvayçılıqla məğlub olması, Azərbaycan, 
Türkiyə, Rusiya, İran, Gürcüstan və başqa dövlətlərin 
iqtisadiyyatına xüsusi töhfələr verəcək yeni nəqliyyat-logistika 
layihələri, üçtərəfli əməkdaşlıq formatlarının yaradılması, 
işğaldan azad edilmiş ərazilərdə yeni infrastruktur 
layihələrinin icrasına başlanılması və digər bir çox məqamlar 
region ölkələrinin hamısında özünəməxsus əks-sədalar 
verməkdədir. 

Ancaq elə məqamlar da var 
ki, onlar təkcə verdiyi əks-səda 
ilə yadda qalmır, həm də mil-
yonlarla soydaşımızın  iftixarı-
na çevrilir. Məsələn, Prezident 
İlham Əliyevin  39 il sonra – bu 
il yanvarın 15-də Şuşada –  Cıdır 
düzündə səhər çayı içməsi və 
şanlı Qələbəmizdən sonra ke-
çirdiyimiz ilk Novruz bayramının 
ilaxır çərşənbəsini Şuşada qeyd 
etməsi dünyanın bütün ölkələrinə 
səpələnmiş 50 milyonluq soy-
daşlarımızın fəxr etdiyi  xəbərlərə 
çevrilmişdir. 

Ümumiyyətlə, dövlət başçımı-
zın işğaldan azad edilmiş rayon və 
şəhərlərimizə etdiyi istənilən səfər 
siyasi, iqtisadi, sosial mahiyyətdən 
daha çox, mənəvi əhəmiyyət kəsb 
edir. Çünki qondarma respubli-
kanın Şuşada təşkil etdiyi han-
sısa tədbirdə iştirak etmək üçün 
bu qədim Azərbaycan şəhərinə 
gəlmiş ağıldankəm baş nazirin 
Cıdır düzündə “Yallı” oynaması, 
“Qarabağ Ermənistandır. Nöqtə” 
deməsi və  digər əndazədənkənar 
əməlləri  soydaşlarımızda 
bədbinlik hissi yaratmış, torpaqla-
rımızın işğaldan azad edilməsinə 
olan inamı, ümidi azaltmışdı. 
Ancaq Prezident İlham Əliyev,  
həmişə olduğu kimi, həmin 
məsələdə də xalqın inamını, 
ümidini bərpa etdi və ordumuz 
qaniçən düşmənə sarsıdıcı 
məğlubiyyət yaşatdı. 

İndi artıq Ağdamda, Şuşada, 
Füzulidə nə erməni qarğala-
rı qarıldayır, nə də “Qarabağ 
Ermənistandır” deməyə kiminsə 

gücü çatır. İndi artıq işğaldan azad 
edilmiş ərazilərimizin hər yerində 
Azərbaycan Bayrağı qaldırılır, 
“Qarabağ Azərbaycandır!” sədaları 
buludlardan da yuxarı ucalır. 

Şəxsən mən – yaşı yetmi-
şi haqlamış sadə azərbaycanlı 
dövlət başçımızın işğaldan 
azad edilmiş hansısa  şəhərdə 
Azərbaycan Bayrağını qaldır-
ması mərasimindən hazırlanmış 
televiziya reportajına baxarkən, 
istər-istəməz həmin məqamı 
ayaq üstdə alqışlayıram. Söhbət 
dövlətimizin ərazi bütövlüyü-
nün bərpasından, dörd-beş ay 
əvvəl erməni bayquşları ulaşan 
ərazilərdə Azərbaycan Bayrağının 
qaldırılmasından, dünyanın ən nü-
fuzlu siyasətçilərindən olan İlham 
Əliyevin mənim,  övladlarımızın, 
nəvələrimizin bayrağının qarşı-
sında diz çökməsindən gedirsə, 
həmin məqamı ayaq üstdə alqışla-
maq sadəcə borcumuzdur. Mənəvi 
borcumuz. 

O, martın 15-dəki səfərinə giriş 
verirmiş kimi dedi: “Yenə işğaldan 
azad edilmiş torpaqlardayam. Bu 
gün Füzuli --Hadrut avtomobil 
yolunun təməlini qoyacağam. Bu 
avtomobil yolunun inşası azad 
edilmiş ərazilərin bərpası üçün 
böyük əhəmiyyət daşıyır. Bu, 
birinci layihə deyil. Artıq bir neçə 
yol layihəsi icra edilməkdədir. 
Azad edilmiş torpaqların bərpası 
başlamışdır. Füzulidən Şuşaya 
yol çəkilir -- Zəfər yolu çəkilir. Eyni 
zamanda, Bərdə-Ağdam yolu-
nun çəkilişi yaxın gələcəkdə icra 
ediləcəkdir. Horadizdən Zəngilana 

qədər yol çəkiləcək. Bir sözlə, 
müharibədən dörd ay keçməsinə 
baxmayaraq, böyük quruculuq 
işləri başlamışdır”.

Mən dövlət başçımızın və ailə 
üzvlərinin səfərinin “üvertürası” 
kimi qəbul etdiyim bu cümlələri 
eşidəndə bəzi həmkarlarımızın 
əvəzinə utandım. Özü də cid-
di şəkildə. Çünki 44 günlük 
müharibə gedən günlərdə -- bizim 
Müdafiə Nazirliyimizin Hadrutun 
düşməndən azad edildiyi barədə 
məlumat verməsindən iki-üç gün 
sonra aramızda və sıramızda 
olan bəzi bədxahlarımız sosial 
şəbəkələrdən üzümüzə kinayə ilə 
baxaraq, “küyə getməyin, Hadrut 
hələ ermənilərdədir” -- deyirdilər. 

Nə yaxşı ki, cənab Prezi-
dent martın 15-də Hadrutda 
olarkən, həmin məqamı yada 
saldı: “Onu da deməliyəm ki, 
artıq Hadrut bizim əlimizdə olan 
zaman Ermənistan rəhbərliyi, 
rəsmi şəxslər və eyni zamanda, 
Ermənistanın dəyirmanına su 
tökən bəzi xarici jurnalistlər bəyan 
edirdilər ki, Hadrut ermənilərin 
əlindədir. Mən bu günə qədər 
başa düşə bilmirəm ki, Ermənistan 
rəhbərliyi nə üçün öz xalqını 
aldadırdı. Biz dəqiq bilirdik ki, 
Hadrut bizdədir. Biz bilirdik ki, 
artıq Ermənistan ordusu burada 
tamamilə məhv edilib və sağ 

qalan erməni hərbçilər buradan 
qorxaqcasına qaçıb dağlarda 
gizlənmişdilər. Hadrut tam bizdə 
idi. Ancaq bəzi xarici jurnalistlər 
bildirirdilər ki, guya Hadrut 
ermənilərin əlindədir”.

Dövlət başçımızın həmin 
səfəri zamanı eşitdiyimiz daha 
çox qabardılmalı arqumentlərdən 
biri də o idi ki, ermənilər bu 
ərazilərin onlara məxsus olma-
dığını yaxşı bilirdilər. Prezident 
ermənilərə və onların havadar-
larına üz tutaraq deyir: “Otuz il 
torpaqlarımızı işğal altında saxla-
yan mənfur düşmən bir daşı-daş 
üstündə qoymayıb. Görün, yollar 
nə gündədir. Otuz il ərzində bu 
yollar asfalt görməyib. Onların bü-
tün təbliğatı yalandır, bütün tarixi 
saxtadır. Özlərini dövlət adlandı-
rırdılar... “Dövlət” idisə, bəs, niyə 
daş-daş üstə qoyulmayıb? Çünki 
bilirdilər ki, bu torpaq onların 
deyil. Bu torpaq azərbaycanlıların 
torpağıdır”.

Azərbaycan Ordusunun 44 
günlük müharibədə ortaya qoydu-
ğu peşəkarlıq, mərdlik və cəsarət 
barədə son dörd ayda çox audi-
toriyalarda söz açılıb. Hətta bəzi 
ölkələrin hərbçi mütəxəssisləri 
bizim təcrübəmizi öyrənmək 
təşəbbüsü ilə də çıxış ediblər. 
Ancaq Azərbaycan əsgərinin 
hünəri barədə söz açılan növbəti 

auditoriya daha böyük idi. Həmin 
auditoriya lokal miqyasda Hadru-
tun daşını, torpağını, ağaclarını, 
suyunu, havasını əhatə edirdisə, 
geniş miqyasda dünyanın hər 
yerindəki erməni havadarlarına 
çatdırılırdı: 

“Müharibə dövründə keçmiş 
Dağlıq Qarabağ Muxtar Vilayətinin 
Martuni rayonunun 50 faizdən çox 
hissəsi və keçmiş Dağlıq Qarabağ 
Muxtar Vilayətinin Hadrut rayo-
nunun 100 faiz ərazisi işğalçı-
lardan azad edilmişdir. Bəziləri 
müharibənin yekunlarını şərh 
edərkən deyirlər ki, Azərbaycan 
yeddi rayonu azad edib, bu, belə 
deyil. Biz yeddi rayonu, Şuşa 
şəhərini, Suqovuşan qəsəbəsini, 
Talış qəsəbəsini, keçmiş Hadrut 
rayonunu, keçmiş Martuni rayonu-
nun böyük hissəsini azad etmişik 
və tarixi ədaləti bərpa etmişik. 
Beləliklə, Azərbaycan öz ərazi 
bütövlüyünü bərpa edərkən tarixi 
nailiyyətlərə imza atmışdır”.

Vəhşi qonşularımızın işğal al-

tında saxladıqları ərazidəki qədim 
Alban kilsəsinə qarşı  qeyri-insani 
münasibətini görən dövlət baş-
çımız məscidlərimiz kimi həmin 
ibadət yerinin də bərpa ediləcəyini 
söylədi. Çünki Azərbaycan 
ərazisində bütün dinlərin 
məbədləri dövlət tərəfindən qoru-
nur, dövlət tərəfindən tikilir və bü-
tün dünya bunu bilir: “Ermənilərin 
vəhşiliyini dünya bilməlidir, 
görməlidir bizim məscidlərimiz 
nə gündədir. Azad edilmiş tor-
paqlarda 67 məscid var idi, cəmi 
ikisi qalıb, yarıdağılmış. Özü də 
onlardan müxtəlif məqsədlər üçün 
istifadə ediblər. Alban kilsəsini də 
bu günə qoyublar. Bəlkə burada 
da heyvan saxlayıblar, burada da 
dəmir-dümür saxlayıblar, orada o 
dəmir-dümürlərin bir hissəsi qalıb”. 

Fikrimizcə, Prezident və 
ailəsinin dünyanın ilk insan 
məskənlərindən olan Azıx ma-
ğarasına gəlməsi, dövlət başçı-
mızın orada mağaranın tarixi və 
ərazinin mənsubiyyəti haqqında 

dediyi fikirlər erməni saxtakarlıq-
larının ifşası baxımından xüsusi 
əhəmiyyət kəsb edirdi.  Ancaq 
cənab Prezidentin “Azıx mağara-
sının girişindəyik. Təxminən 800 
pillə qalxmışıq. Yaxşı idman etmi-
şik, fiziki formamızı göstərmişik” 
– ifadəsi düşmən üçün,  sözün 
həqiqi mənasında , göz dağı idi. 

Çünki Azərbaycan əsgərinin 
“əlinin duzunu görmüş” ermənilər  
yaxşı bilirlər ki, ölkəmizi  qar-
şıda daha böyük mübarizələr, 
layihələr və nailiyyətlər  gözləyir. 
Ermənilər ona görə havalanırlar 
ki, şaxtalı havada, qarlı, buzlu 
yollarla,  dağ yamacıyla 800 pillə 
qalxan sərkərdə bundan sonra da 
işğalçı dövlətə layiq olduğu yeri 
göstərəcək. 

Hamı kimi ermənilər də 
bilirlər ki, qarşıda Azərbaycanı  
möhtəşəm Zəngəzur layihəsi 
gözləyir. Uğur olsun! 

İttifaq MİRZƏBƏYLİ,  
“Xalq qəzeti”

“Biz xalqımızın  
yeni tarixini yazdıq”

Biz xalqımızın yeni tarixini yazdıq, şanlı 
qəhrəmanlıq tarixini yazdıq və azad edilmiş 
torpaqlarda bu gün böyük quruculuq işləri aparılır, 
böyük infrastruktur layihələri icra edilir. Bu gün 
Bakıdan gələrkən, yenə də dağıdılmış Füzuli şəhərindən 
keçərkən bir daha gördüm ki, erməni vəhşiliyi hansı 
fəlakət törədib. Bu gün onları müdafiə edən, bu 
gün onların arxasında dayanan bəzi xarici dairələr 
gözlərini açıb görsünlər erməni vəhşiliyi nə günə salıb 
bizim şəhərlərimizi.

İlham ƏLİYEV 
Azərbaycan Respublikasının Prezidenti 

Hadrut, 15 mart 2021-ci il

“Azıx mağarasının ermənilərə 
heç bir aidiyyatı yoxdur...” 

Bu fikirləri Milli Məclisin deputatı, tarix elmləri  doktoru, 
AMEA Qafqazşünaslıq İnstitutunun direktoru Musa 
Qasımlı “Xalq qəzeti”nə açıqlamasında bildirib. Onun 
sözlərinə görə, Prezident İlham Əliyevin işğaldan azad 
edilmiş ərazilərimizə növbəti dəfə səfər etməsi, xüsusən 
Salakətin kəndi yaxınlığında yerləşən Azıx mağarasına 
baş çəkməsinin çox dərin mənası var: “Dövlət başçımızın 
özünün də söylədiyi kimi, Azərbaycan alimi Məmmədəli 
Hüseynov tərəfindən kəşf edilmiş bu mağara ən qədim 
insan məskənlərindən biridir. Həmin məskəni ermənilər 
özününküləşdirmək istəyirdilər. Bu məqsədlə ermənilər 
xaricdən dırnaqarası “alimləri” gətirərək hər şeyi saxtalaşdı-
rırdılar. Artıq o saxtakarlıq da olmayacaq”. 

Musa Qasımlı qeyd edib ki, artıq bütün dünya Azıx mağa-
rasını Azərbaycanın maddi- mədəniyyəti abidəsi kimi qəbul 
edir və Azıx mağarasından tapılmış qədim insanın çənə 
sümüyü Milli Azərbaycan Tarixi Muzeyində saxlanılır: “Vaxtilə 
dünyanın bir neçə ölkəsində də nümayiş olunub. Cənab 
Prezidentimizin Azıx mağarasına getməsi göstərir ki, işğal-
dan azad edilmiş bütün ərazilərimizdəki tarix və mədəniyyət 
abidələri bərpa ediləcək, öz sahiblərinə qaytarılacaq. Ona 
görə ki, bu region etnomədəni, tarixi, coğrafi, hüquqi baxım-
dan Azərbaycanındır. Mən tələbə vaxtı Azıx mağarasında 
Məmmədəli müəllimin rəhbərliyi altında arxeoloji ekspedi-
siyada iştirak etmişəm. Bu mağara daş dövrünə aid insan 
yaşayış məskənidir. Mağarada Quruçay, Aşel və Mustye 
mədəniyyətinə aid yaşayış olub. Oradan tapılan çənə sü-
müyünü professor Dəmir Hacıyev uzun müddət öyrənib, bu 
abidənin ermənilərə heç bir aidiyyatı yoxdur". 

Şahxanım ƏLİZADƏ, 
“Xalq qəzeti” 

Azərbaycandakı siyasi partiyaların rəhbərləri və politoloqlar 
işğaldan azad edilmiş Ağdam rayonunda səfərdə olublar

Azərbaycan Respublikası Prezidentinin tapşırığına əsasən, ölkəmizdəki siyasi 
partiyaların rəhbərlərinin və bir sıra politoloqların işğaldan azad edilmiş 

Ağdam rayonuna səfəri təşkil olunub. Onları Prezident Administrasiyasının Siyasi 
partiyalar və qanunvericilik hakimiyyəti ilə əlaqələr şöbəsinin müdiri Ədalət 
Vəliyev müşayiət edib.

Siyasi partiya rəhbərləri və politoloqlar 
əvvəlcə rayonun Yuxarı Qərvənd kəndində 
Kümbəz restoranının hazırkı vəziyyəti ilə tanış 
olub, Uzundərə ərazisində yerləşən, işğal zamanı 
erməni vandallarının dağıtdıqları İkinci Şəhidlər 
xiyabanının dağıntılarına baxıblar. Bildirilib ki, 
vaxtilə burada 1000-dən çox şəhid dəfn edi-
lib. Lakin indi həmin məzarlıqdan əsər-əlamət 
qalmayıb. Yolboyu hərbi istehkamların olduğu 
ərazilərlə tanış olan səfər iştirakçılarına həmin 
qurğuların mürəkkəbliyi barədə məlumat verilib. 

Səfər zamanı Qarabağ xanlarının türbələrinin 
yerləşdiyi İmarət qəbiristanlığı da ziyarət edilib. 
Bildirilib ki, qəbiristanlıqda Qarabağ xanlığı-
nın əsasını qoymuş Pənahəli xanın, həmçinin 
İbrahimxəlil xanın və onun oğlu Mehdiqulu xanın 
qəbirüstü türbələri, Mehdiqulu xanın qızı, şairə 
Xurşidbanu Natəvanın məzarları olub. Qara-
bağ xanlarının nəslindən olmuş digər görkəmli 
şəxslər də bu qəbiristanlıqda dəfn edilib. 1993-
cü ildə Ağdam şəhəri işğal olunduqdan sonra 
qəbiristanlıq erməni vandalizminə məruz qalıb. 
Erməni vandalları İbrahimxəlil xanın türbəsini, 
Natəvanın qəbirüstü abidəsini də dağıdıblar.

Qeyd edilib ki, vaxtilə “Qarabağ” futbol klu-
bunun ev oyunlarını keçirdiyi “İmarət” stadionu 
da yağı düşmən tərəfindən dağıdılıb. Əvvəllər 

bu stadionda el şənlikləri, festivallar, incəsənət 
xadimlərinin konsertləri də təşkil edilərdi. 
Natəvanın yaxınlıqda ucaldılmış heykəlindən 
əsər-əlamət qalmayıb. 

Nümayəndə heyəti Ağdam Çörək muzeyinin 
dağıntıları ilə də tanış olub. Diqqətə çatdırılıb ki, 
dünyada ikinci hesab edilən bu muzey cəmi 9 il 
– 1983-cü ildən 1992-ci ilədək fəaliyyət göstərib. 
Muzeydə nadir eksponatlar - taxılçılıqla bağlı 
arxeoloji tapıntılar toplanmışdı. Eksponatlar 
arasında daşa dönmüş dənlər, əl dəyirmanları, 
qab-qacaq, qədim kitablar, əlyazmalar, əkinçilik 
alətlərindən (oraq, xış, taxıldöyən vərdənə və s.) 
bəhs edən müxtəlif dəyərli nümunələr olub. 

Sonra siyasi partiya rəhbərləri və polito-
loqlar Ağdamın I Şəhidlər  xiyabanını ziyarət 
ediblər. Məlumat verilib ki, burada I Qarabağ 
müharibəsində şəhid olan qəhrəman Vətən 
övladları, o cümlədən Xocalı soyqırımında 
öldürülən şəhər sakinlərinin bir hissəsi dəfn 
edilib.

Azərbaycanın Milli Qəhrəmanı Allahverdi Ba-
ğırovun qəbri də buradadır. Ermənilər xislətlərinə 
uyğun olaraq, Şəhidlər xiyabanındakı qəbirlərin 
əksəriyyətini qarət məqsədilə qazaraq dağıdıblar.

Nümayəndə heyəti, həmçinin Cümə 
məscidini ziyarət edib, Dram Teatrının, Çay 

evinin dağıntılarına baxıb. Qeyd edilib ki, Ağdam 
Cümə məscidi 1868-1870-ci illərdə memar 
Kərbəlayi Səfixan Qarabaği tərəfindən tikilib. Bu 
məscid “Qarabağ məscid memarlığı” məktəbinə 
aiddir. Ermənilər tərəfindən dağıntılara məruz 
qalan Ağdam məscidinin minarələri daxildən sö-
külüb, tavanı bir neçə yerdən uçurulub, dizayn və 
yazıları bilərəkdən yararsız, tanınmaz vəziyyətə 
salınıb.

Diqqətə çatdırılıb ki, Ağdamda törədilən 
dağıntılar erməni vandalizminin və barbarlığının 
bariz nümunələridir. Ermənilər işğal etdikləri digər 
rayonlarda olduğu kimi, Ağdamda da ölkəmizin 
tarixi-mədəni irsinə qarşı misli görünməmiş 
vandalizm aktları həyata keçiriblər. Rayondakı 
bütün abidələr, mədəniyyət ocaqları, məscidlər, 
qəbiristanlıqlar dağıdılıb, təhqir olunub, bəziləri 
isə erməniləşdirilib.

Ermənilər işğal etdikləri ərazilərdə 
azərbaycanlılara məxsus tarixi və dini irsi silməyə 
çalışsalar da, buna nail olmayacaqlar. Azad 
edilmiş ərazilərin tamamilə yenidən qurulacağı-
nı bildirən Azərbaycan Prezidenti İlham Əliyev 
Ağdam məscidinin qarşısındakı çıxışında deyib: 
“Dağılmış Ağdam şəhəri erməni vəhşiliyinin şahi-
didir. Biz Ağdam şəhərini bərpa edəcəyik, bütün 
kəndləri bərpa edəcəyik. Heç kimdə bu haqda 
şübhə olmasın. Bu, böyük iş olacaqdır. Əlbəttə 
ki, böyük zəhmət tələb edəcək. Amma necə ki, 
biz 44 gün ərzində birlik göstərmişik, əminəm ki, 
azad edilmiş  torpaqlarımızın bərpası işində də 
birlik, əzmkarlıq göstərəcəyik. Bütün şəhərlərimizi 
bərpa edəcəyik, daha da gözəl şəhərlər olacaq-
dır. Şəhərlərimizdə qalan tarixi abidələri bərpa 

edəcəyik və bir daha gücümüzü göstərəcəyik”. 
Siyasi partiyaların rəhbərlərinin və polito-

loqların Ağdamdakı son dayanacağı Şahbulaq 
qalası olub. Bildirilib ki, Qarabağın ən məşhur 
abidələrindən biri Ağdam rayonunun ərazisində 
yerləşən və XVIII əsrə aid olan Şahbulaq qalası-
dır. Ağdam şəhərinin 10 kilometrliyində, Şahbulaq 
kəndi yaxınlığında yerləşən bu qala 1751-1752-
ci illərdə Qarabağ xanlığının banisi Pənahəli 
xan tərəfindən inşa edilib. Elmi ədəbiyyatda 
“Şahbulaq qəsri” adı ilə tanınan abidə əslində 
iri qəsr kompleksinin iç qalası olub. Kompleks 
yaşayış evlərindən, bazar, hamam və məsciddən 
ibarət idi. Kompleksin ətrafı mühafizə divarları, 
nəzarətçi qüllələri ilə əhatələnib. Şahbulaq saray 
kompleksinin şimal-qərbində, bulağın yaxınlı-
ğında məscid də inşa edilib. Qəsr adını gur sulu 
bulağın adından alıb.

Pənahəli xan Şuşa qalasını inşa etdirənədək 
Şahbulaq qalası Qarabağ xanlığının inzibati 
mərkəzi olub. Şahbulaq tikililəri Qarabağ xan-
lığının, xüsusilə də onun paytaxtı olmuş Şuşa 
şəhərinin memarlığına təsir göstərib.

Hazırda Şahbulaq qəsr kompleksindən bulaq 
yanındakı təpə üzərində ucalan qala və məscid 
binası qalıb. Ermənilər 1993-cü ildə Ağdamı işğal 
etdikdən sonra əksər abidələrimiz kimi, Şahbulaq 
qalasını da erməniləşdirməyə çalışıb, yaxınlıqda-
kı məscidi isə kilsə kimi təqdim ediblər.

Bununla da Azərbaycandakı siyasi partiya 
rəhbərlərinin və politoloqların işğaldan azad olun-
muş Ağdam rayonuna səfəri başa çatıb. 

bütün qazıntı işlərini 
qanunsuz aparıblar, 
çünki həmin 
ərazilərin onlara heç 
bir aidiyyatı yoxdur. 
Qarabağ beynəlxalq 
hüquqi, tarixi, siyasi, 

etnomədəni baxımdan Azərbaycan ərazisidir. 
Başqasının ərazisində arxeoloji tədqiqat işləri 
aparmaq qanunsuzluqdur, beynəlxalq normaları 
pozmaqdır. 


